Bazen behin, hiri handi eta gris bat. Grisa zen triste zegoelako. Han etxeak grisak ziren, lurra, animaliak... dena zen
grisa. Bai eta arbolak ere. A, ez! Han ez zegoen arbolarik.

Hiri hartako jendea oso aspertuta bizi zen. Inork ez zuen gauza dibertigarririk egiten.

Goizean, umeak eskolara joaten ziren, gurasoak lanera. Denek beren lantokietan bazkaltzen zuten, eta arratsaldean
etxera itzultzen ziren. Denak oso nekaturik zeudenez, ohera joaten ziren.

“Bihar egun berri bat izango da”.

Bai, egun berri bat bai, baina beti berdina.

Harik eta Unai agertu zen arte.
Unai hamaika urteko mutiko bat zen, begi itsas kolorekoak, ile hori motza eta aurpegian oreztak zituena.
Hirira iritsi zen, bere arreba txikia, Enara, eta bere aitonarekin.

Hala, hiri honetara iristean, leku hari zerbait falta zitzaiola pentsatu zuten. Zera esan zien batek:

-Hemen kolore bakarra grisa da. Kearen kolorea, zeruak triste dagoenean hartzen duen kolorea...

-Ba guk kolore alaiagoak ditugu gogoko. Gorria, urdina, horia, berdea...

-Zer kolore itsusiak! Politena grisa da. Ordulariak bakarrik ditugu kolore askotakoak, denbora gelditzen dela
oroitarazteko.

-Hemen zer gauza egiten dituzue?

-Lan, jan, lan eta lo. A, bai! Eta lan.

-Ez duzue gehiagorik egiten?

-Ez, esan bezala, hemen denbora gelditu egiten da, eta beti berdina egiten dugu. Oso aspergarria, benetan.

Unai kezkatu egin zen. Zer egin zezakeen jende hura ez aspertzeko?

Hurrengo egunean hantxe zeuden aitona Zeledonio, Enara eta Unai hiriko ordulari guztiak biltzen.

Aitona Zeledonioren Ford 600ean basora joan ziren satorrarengana. Satorra asmatzaile trebea zen.

Ordulari guztiak elkarrekin elkartzean, etxe-orratz bat bezain handia zen ordularia egin zuen. Hau hiriko leku
guztietatik ikus zitekeen.

Enarak 1.zenbakian “zuhaitzak landatu” jarri zuen, 2.an “lagunekin jolastu”, 3.an “familiarekin egon”, 4, 5 eta 6.ean
“ikastola” jarri zuen, 7.an “etxekolanak egin”, eta beste guztietan “jan” eta “lo”.

12.an “irribarre egin” jarri zuen.

Unai, Enara eta aitonak plazaren erdian jarri zuten erlojua. Jendea segidan hurbiltzen hasi zen.
- Nik ordutegi hau erabiliko dut!
- Bai eta nik ere!

...Eta hala izan zen. Hiriko jendea Unairen familiarengana joan zen eskerrak ematera.
Baina Unai, Enara eta aitona joanak ziren. Nora? Ez dakit.
Hiri koloretsuago baten bila.



